
Në mësimin tonë “Kush është Perëndia? (1)”

argumentojmë se për të njohur «natyrën» e Perëndisë

duhet të analizojmë cilësitë dhe karakteristikat e

Tij, ashtu si jepen në Bibël. Pamë, gjithashtu se

Bibla përmban shumë përshkrime për Perëndinë, të

cilat do t’i përmendim në këtë studim. Pasi lexuam

Veprat 17:16–34, ne studiuam tri cilësitë e Perëndisë

të theksuara nga Pali gjatë predikimit të tij në

kodrën Mars, në Athinë. E para, pamë se Pali e

përshkroi Perëndinë si të gjithëpushtetshëm. Më

tej, ai tha se ekzistenca e Perëndisë nuk varet nga

njerëzit apo shërbimet që njerëzit mund t’i bëjnë

Atij. Pastaj studiuam Trinitetin e Perëndisë dhe

pamë se në Bibël Perëndia përshkruhet i përbërë

nga tre Persona. Ata janë: Perëndia Ati, Perëndia

Biri i Perëndisë dhe Perëndia Fryma e Shenjtë.

Edhe pse këta janë tre Qenie të dallueshme nga

njëri-tjetri, ata përbëjnë vetëm një Perëndi.

Më poshtë po japim cilësitë e tjera të Perëndisë

të përshkruara nga Pali gjatë predikimit në Kodrën

Mars. Pasi të kemi studiuar këto cilësi, do të shikojmë

atë që Pali tha rreth marrëdhënies tonë me Perëndinë

e qiellit.

NATYRA E TIJ

Pali tha se Perëndia është «i pranishëm kudo»

(Veprat 17:27). Prania e Tij nuk mund të kufizohet

brenda katër mureve të një dhome. Ai është Perëndia

i qiellit dhe i tokës, Ai është i pranishëm në çdo

pjesë të gjithësisë! Bibla thotë: «Ja, qiejt dhe qiejt

e qiejve nuk mund të të nxënë dhe aq më pak ky

tempull që kam ndërtuar!» (1 Mbretërve 8:27).

Domethënia e këtyre fjalëve të shqiptuara nga mbreti

Solomon është e rëndësishme për njerëzit sot, sepse

janë shumë ata që besojnë se Perëndia është i

pranishëm vetëm në ndërtesën e kishës apo në

vendet e ashtuquajtura «të shenjta». Një gjë të tillë

vërejti Pali gjatë qëndrimit të tij në Athinë. Njerëzit

besonin se zotat e tyre jetonin në tempujt që njerëzit

vetë i kishin ndërtuar. Perëndia për të cilin Pali po

predikonte gjendet kudo. Ai gjendet afër të gjithë

njerëzve. Ne asnjëherë nuk mund t’i fshihemi

Perëndisë (Hebrenjve 4:13). Ju lutem lexoni Psa-

lmeve 139:7–12 për të parë atë që shkrimtari thotë

për Perëndinë dhe për faktin se Ai ndodhet kudo.

Shkrimtari i Psalmeve thotë se njeriu asnjëherë nuk

mund t’i shpëtojë shikimit dhe pranisë së Perëndisë.

Ai nuk mund të shkojë në qiell apo ferr dhe t’i

shpëtojë shikimit të Perëndisë. Ai nuk mund të

shkojë as edhe nën tokë ose të fshihet në errësirë,

sepse Perëndia gjendet kudo. Në qoftë se njerëzit do

ta studjojnë këtë të vërtetë, ata do të besojnë se

Perëndia di gjithçka që ata bëjnë, haptazi apo

fshehurazi.

Edhe pse Perëndia është gjithmonë dhe kudo i

pranishëm, do të vijë një kohë që Ai do të largohet

nga ata që nuk i binden Atij duke mos pranuar Jezu

Krishtin dhe shpëtimin që gjendet në të. Duke patur

këtë në mendje, profeti Isaia i këshillon njerëzit:

«Kërkoni Zotin ndërsa mund të gjendet, e thirrni

ndërsa është afër» (Isaia 55:6). Pali donte që

dëgjuesit e tij të kuptonin se prania e Perëndisë së

qiellit nuk është e kufizuar brenda katër mureve, Ai

gjendet kudo!

Pali predikoi se Perëndia është dashuri. Te

Veprat 17:25–28, Pali përmend raste të veçanta që

akoma edhe më shumë tregojnë për dashurinë dhe

kujdesin e Perëndisë. Dashuria e madhe e Perëndisë

shfaqet në faktin se Ai u jep jetë dhe frymë të

gjithëve, Ai rregullon kohët dhe stinët. Ai i ka

dhënë mundësinë çdo njeriu për të njohur Atë vetë,

Perëndinë e vërtetë. Edhe pse Perëndia është

Drejtuesi i madh i këtij universi, Ai prapë kujdeset

dhe shqetësohet shumë për çdo njeri. Krishti e

shpjegoi këtë dashuri dhe kujdes të Perëndisë për

njerëzit gjatë Predikimit në Mal (Mateu 6:25–34).

Ai tha se kujdesi i Perëndisë do të jetë i mjaftueshëm

për të përballuar vështirësitë e jetës. Krishti tha se

Perëndia kujdeset kaq shumë për ne sa Ai madje di

me saktësi numrin i fijeve të flokut të secilit prej

nesh (Luka 12:7). Dëgjuesit e Palit në Athinë i

mendonin zotat e tyre si qenie që hakmerreshin, që

ishin të mbushura me inat dhe që bëheshin xhelozë

për gjërat më të vogla. Mesazhi se Perëndia i qiellit

është një Zot i dashur duhet të ketë qenë me të

vërtetë i mirëpritur nga Ata! Ai është një Zot i

dhembsur dhe i mëshirshëm. Ai është Perëndia që i

do njerëzit kaq shumë sa sakrifikoi gjënë e Tij më

të shtrenjtë për të shpëtuar shpirtrat e tyre të humbur

(Romakëve 5:6–8). Mësimi ynë i fundit në ketë seri,

“Dashuria e papërshkruar e Perëndisë”, do të për-

qëndrohet te dashuria e mrekullueshme e Perëndisë.

Pali tha se Perëndia është i përjetshëm. Pali

pohoi se Perëndia vë në lëvizje gjithçka (Veprat

17:24). Ai ekzistonte përpara çdo gjëje tjetër.

Perëndia nuk ka fillim dhe nuk do të ketë as fund.

Kjo cilësi është pëmbledhur në këtë varg: «Krishti

është i njëjtë dje, sot e përjetë» (Hebrenjve 13:8).

Meqenëse Perëndia është i përjetshëm, Ai u siguron

jetën e përjetshme të gjithë atyre që i nënshtrohen

vullnetit të Tij. Ky vullnet i Tij gjendet në Testa-

mentin e Ri. Krishti tha: «Në të vërtetë, në të vërtetë

po ju them: Kush beson në mua ka jetë të përjetshme»

(Gjoni 6:47). Më tej, në të njëjtin bashkëbisedim,

Krishti tha se jeta e përjetshme do t’u jepet ndjekësve

të Tij. Si rrjedhim, Perëndia që e jep këtë jetë është

i përjetshëm. Ata që i besojnë Perëndisë dhe i

binden Atij mund të presin bekimet e jetës së

përjetshme me Perëndinë në qiell. Bekimet e kësaj

jete në tokë janë vetëm një pjesë shumë e vogël e

jetës së vërtetë, të cilën vetëm Perëndia mund t’ua

dhurojë të gjithë atyre që vijnë tek Ai dhe i binden

vullnetit të Tij.

MARRËDHËNIA E PERËNDISË

ME NJERIUN

Ndërsa vazhdon predikimin përpara njerëzve të

Athinës, Pali diskuton marrëdhëniet e njeriut me

Perëndinë. Meqënëse Perëndia karakterizohet nga

cilësitë që diskutuam më lartë, Ai dëshiron që të

ketë një marrëdhënie të mirë me njerëzit. Çfarë

dëshiron Perëndia dhe në çfarë mënyrash mund ta

njohë njeriu praninë e Tij? Le të analizojmë

predikimin e Palit në kodrën Mars dhe të shikojmë

marrëdhënien e njeriut me Perëndinë.

Pali u shpjegoi dëgjuesve se Perëndia është

Krijuesi i njeriut. Kjo e vërtetë përmendet në fjalët

e Palit te Veprat 17:24: «Perëndia që bëri botën dhe

të gjitha gjërat që janë në të, duke qenë Zot i qiellit

dhe i tokës...» Është absurde të mendosh se i krijuari

mund të urdhërojë apo të debatojë me Krijuesin!

Pavarësisht nga kjo, shumë njerëz përpiqen të bëjnë

pazar me Perëndinë ashtu si bëjnë me një shitës në

treg. Ata i premtojnë Perëndisë se do të bëjnë ato që

Ai kërkon prej tyre, vetëm nëse Perëndia do të bëjë

për ta diçka tjetër si shkëmbim. Krishti tha se madje

edhe në qoftë se dikush ka bërë gjithçka që ka

urdhëruar Perëndia, ai prapë nuk mund të bëjë pazar

me Të, sepse ai ka bërë vetëm detyrën e tij (Luka

17:10). Pasi të kemi kuptuar se jemi qenie të krijuara,

ne do të kemi nevojë t’i bindemi Perëndisë pa

kushte.

Pali shpjegoi se Perëndia është ndihmësi hyjnor

i njeriut. Pali thekson te Veprat 17:25 se Perëndia

na ka dhënë mundësinë për të shijuar shumë të mira

në këtë jetë. Ne me të vërtetë i kemi një borxh

shumë të madh Perëndisë për bekimet e shumta që

pranojmë prej Tij pa i dhënë falenderimet përkatëse!

Është e trishtueshme që kaq shumë njerëz janë

mosmirënjohës për bekimet e mrekullueshme të

Perëndisë! Mendoni pak, a mundemi ne të paguajmë

Perëndinë për ajrin, diellin dhe shiun! Si mundet që

të përpiqemi t’i paguajmë Perëndisë privilegjin e

shikimit, aftësinë për frymëmarrje apo aftësinë për

të shijuar apo prekur? Do të ishte e pamundur!

Asnjë qenie tjetër përveç një Ati të madh, të dashur

dhe të mëshirshëm nuk mund të na kishte pajisur me

gjithë këto bekime. Perëndia që është kaq i dashur

dhe bujar meriton gjithë dashurinë dhe bindjen

tonë. Pali u përpoq t’u shpjegonte dëgjuesve të tij

këtë marrëdhënie midis Perëndisë dhe njeriut në

mënyrë që ata t’i përgjigjeshin ftesës së ofruar prej

Tij. Ne gjithashtu duhet të motivohemi për të bërë

të njëjtën gjë. Po ju çfarë vendi i jepni në jetën tuaj

këtij ndihmësi të mrekullueshëm hyjnor?

Pali shpjegoi se Perëndia kujdeset për çdo

aspekt të jetës së njeriut. Te Veprat 17:26 Pali thotë

se Perëndia kujdeset për çdo nevojë të njeriut. Ai ka

krijuar stinët e bukura dhe natyrën e mrekullueshme

në të cilën jetojmë. Të mirat e Perëndisë u ofrohen

gjithë njerëzve. Krishti thotë: «Sepse Ai bën të

lindë diellin e tij mbi të mirët dhe mbi të këqinjtë

dhe bën të bjerë shi mbi të drejtët dhe të padrejtët»

(Mateu 5:45). Pali foli për mirësinë e Perëndisë kur

shkroi: «Dhe Perëndia im do të plotësojë të gjitha

nevojat tuaja sipas pasurisë së tij në lavdi, në Jezu

Krisht» (Filipianëve 4:19; shiko gjithashtu Efe-

sianëve 3:20). Ne duhet t’i jemi shumë mirënjohës

Perëndisë për të mirat e pafund që Ai na ka falur!

Pali donte që dëgjuesit e tij të kuptonin se të mirat

që ata gëzonin në këtë jetë i kishin nga Perëndia.

Ato nuk mund t’i siguronin dot vetë dhe as nuk

mund të vinin nga zotat paganë, të cilët ata i nderonin.

Ai donte t’u bënte atyre të njohur faktin se ata

vareshin nga Perëndia në gjithçka. A e kuptojmë ne

se jemi të varur tërësisht nga Perëndia i Plot-

fuqishëm? A jemi gati ta pranojmë atë?

Pali shpjegoi se Perëndia ka nën kontrollin e tij

gjithçka. Veprat 17:26 na tregon se çdo gjë ndodhet

nën kontrollin suprem të Perëndisë. Meqenëse

Perëndia ka nën kontroll çdo gjë, planet e Tij

realizohen në çdo situatë. Perëndia kontrollon

gjithçka që ndodh në jetët tona me qëllim që të

përmbushet vullneti i Tij për ne. Ndoshta një pjesë

në Bibël që e shpjegon qartë këtë ide gjendet te

Romakëve 8:37–39:

Por në të gjitha këto gjëra ne jemi më shumë se
fitimtarë për hir të atij që na deshi...sepse unë jam i
bindur sa as vdekja, as jeta, as engjëjt, as pushtetet,
as fuqia dhe as gjërat e tashme as gjërat e ardhshme,
as lartësitë, as thellësitë, as ndonjë tjetër krijesë,
nuk do të mund të na ndajë nga dashuria e Perëndisë
që është në Jezu Krishtin, Zotin tonë.

Kjo nuk do të thotë se shqetësimet dhe problemet

shkaktohen nga Perëndia. Kjo do të thotë se

pavarësisht nga shqetësimet apo problemet me të

cilat ndeshemi në jetë, ne mund të qëndrojmë të

sigurtë se Drejtuesi suprem i universit ka gjithçka

nën kontrollin e Tij. Meqenëse Perëndia është në

kontroll, ne jemi të sigurtë se problemet apo

shqetësimet tona do të zgjidhen dhe drejtësia a

Perëndisë do të triumfojë. Ji i sigurt për këtë:

Perëndia dhe njerëzit e Tij do të triumfojnë në tokë

përmes fuqisë së Tij, ose me fjalë të tjera ky triumf

do të vijë në Ditën e Gjykimit. Pali predikoi se i

njëjti Zot që vendosi gjithçka në vendin e duhur ka

prapë nën kontroll gjithçka dhe ne duhet t’i nën-

shtrohemi vullnetit të Tij.

Pali shpjegoi se Perëndia është Ati ynë. Me-

qenëse jemi pasardhësit e Perëndisë (Veprat 17:28),

Ai është shumë i preokupuar për ne dhe dëshiron që

t’i afrohemi Atij ashtu si një fëmijë i afrohet atit të

tij. Perëndia dëshiron që t’i afrohemi duke e

konsideruar Atë si Atin tonë në mënyrë që të marrim

bekimet e të qenit fëmijë të Tij (Romakëve 8:14–

17). Perëndia bëhet Ati ynë shpirtëror kur lindim në

familjen e Tij shpirtërore përmes pagëzimit, lindjes

së re (Gjoni 3:3–5). Pas pagëzimit ne bëhemi anëtarë

të familjes së Perëndisë (kishës) dhe Jezu Krishti

bëhet vëllai ynë më i madh. Duke qenë fëmijët e

Perëndisë, ne kemi një trashëgimi që nuk mund të

prishet, një trashëgimi që është e përjetshme (1 Pjetër

1:4). Kjo është e mrekullueshme: Perëndia mund të

bëhet Ati juaj shpirtëror!

Pali shpjegoi se Perëndia është burimi i vetë

jetës. Pa Perëndinë ne nuk mund të lëvizim, të

jetojmë, të marrim frymë apo të ekzistojmë (Veprat

17:25). Vetë jeta jonë varet prej Tij. Shumë njerëz

janë mosmirënjohës ndaj Dhënësit të jetës. Ata e

pranojnë jetën, por mohojnë Dhënësin e saj, duke

mos iu bindur vullnetit të Tij.

KONKLUZIONI

Duke u bazuar në atë që sapo keni studjuar,

mendoni se në ç’gjendje të trishtuar janë të gjithë

ata që nuk besojne në Zot. Disa thjesht nuk kanë

dëgjuar për Perëndinë e Plotfuqishëm, ndërsa disa

të tjerë, edhe pse kanë dëgjuar për të, nuk e pranojnë

që Ai ekziston. Edhe pse ateistët e pranojnë dhuratën

e jetës nga Perëndia, ata refuzojnë të pranojnë

ekzistencën e Tij. Disa njerëz nuk duan ta prishin

«rehatin» dhe, si rrjedhim, nuk u binden urdhëresave

të Perëndisë. Si është e mundur që ata që e njohin

Perëndinë të mos e përfillin Atë? Sa shumë i ka

pushtuar mëkati ata njerëz që me dëshirë i mbyllin

sytë para të vërtetës!

Në të kundërt, është me të vërtetë shumë e

mrekullueshme të shikosh kristianët e vërtetë të

cilët e bazojnë jetën e tyre mbi besimin dhe sigurinë

te Perëndia! Njeriu nuk mund të shpëtojë veten, por

shpëtimi vjen vetëm kur i përgjigjesh ftesës së

Perëndisë dhe zbaton urdhëresat e Tij (Efesianëve

2:8–9; Philipianëve 2:12). Është diçka e mre-

kullueshme të shikosh kristianët që e bazojnë

sigurinë tyre tek Udhëheqësi sovran dhe marrin

ndihmë prej Tij për të përballuar hallet e jetës

(1 Pjetër 5:7). Ata janë të sigurtë se Perëndia do t’i

përmbushë gjithë premtimet e Tij (Romakëve 4:21).

Veprat 17:27 u drejtohet të gjithë atyre që jetojnë

larg Perëndisë. T’i thuash jo Perëndisë, kjo është e

pajustifikueshme. Perëndia ynë ndodhet po aq pranë

sa edhe vetë ajri që thithim. A guxojmë ne të

pranojmë bekimet e tij dhe më pas me kokëfortësi të

mos pranojmë ftesën e Tij? Nëse ju e pranoni faktin

se Perëndia ekziston, por nuk jetoni sikur Ai të jetë

Perëndia i jetës suaj, kjo është e pamjaftueshme.

Ne duhet t’i përgjigjemi ftesës së Perëndisë (Isaia

55:6; Veprat 17:30–31). Perëndia është gati të na

«rigjallërojë» me jetë nga e Tija, të na mbrojë me

fuqinë e Tij dhe ta ruajë jetën tonë, në qoftë se i

bindemi vullnetit të Tij (Psalmeve 23:4).

Analizoni me vëmendje jetën tuaj. Jeta dhe

aktiviteti juaj, vetë qenia dhe ekzistenca juaj, janë

prova se Perëndia ekziston! A jeni gati t’i bindeni

vullnetit të Tij dhe t’i përgjigjeni ftesës së Tij, duke

iu bindur gjithë urdhëresave të Tij? Perëndia kërkon

që njeriu t’i afrohet Atij me anë të besimit, duke

besuar se Krishti është Biri i Perëndisë. Perëndia

dëshiron që të gjithë të pendohen dhe të ndryshojnë

mënyrën e jetës, sipas vullnetit të Tij. Pasi të besojmë

në Krisht, duhet të jemi gati ta rrëfejmë besimin

tonë para njerëzve të tjerë. Pasi të kemi bërë këto,

Perëndia dëshiron që ne të pagëzohemi për faljen e

mëkateve. Me anë të pagëzimit, ne lindim në familjen

e Perëndisë (shiko Romakëve 10:9–13; Veprat e

Apostujve 2:37–39, 22:16; Romakëve 6:1–4).

